
ABSTRAK
Penulisan ini membincangkan etika berpakaian dalam kalangan masyarakat Melayu yang terdapat dalam novel Manikam Kalbu. Novel ini merupakan hasil karya Faisal Tehrani atau dikenali sebagai Mohd Faizal Musa dan diterbitkan oleh Dewan Bahasa dan Pustaka. Novel ini mengandungi dua versi penceritaan yang disampaikan oleh dua watak utama yang berbeza. Penceritaan ini terdiri daripada versi moden dan klasik yang sarat dengan mesej mengenai busana Melayu tradisional. Walaupun mesej yang disampaikan nampak bersahaja akan tetapi ia mempunyai makna yang begitu mendalam apabila difahami dengan lebih jelas. Faisal Tehrani telah melakukan membacaan dan kajian yang begitu mendalam sewaktu menghasilkan karya ini bagi memastikan maklumat yang disampaikan adalah tepat serta mampu memberikan pendedahan ilmu baharu kepada khalayak pembaca terutama generasi muda. Penulisan ini dilakukan untuk memberi pendedahan kepada anak-anak muda Melayu supaya mematuhi etika pemakaian yang sepatutnya kerana masih terdapat segelintir masyarakat khususnya anak-anak muda Melayu tidak mematuhi etika pemakaian yang betul. Objektif penulisan untuk mengenalpasti latar belakang novel Manikam Kalbu dan menghuraikan etika pemakaian masyarakat Melayu tradisional dalam novel Manikam Kalbu. Kajian ini menggunakan kaedah kualitatif. Analisis kandungan teks dilakukan dengan kaedah pembacaan yang rapi bagi melihat etika pemakaian masyarakat Melayu. Penulisan ini menggunakan konsep etika pemakaian Melayu yang diperjelaskan oleh Tenas Effendy (2004) sebagai analisis penulisan. Dapatan penulisan ini menunjukkan terdapatnya lima jenis etika pemakaian yang harus dipatuhi. Etika pemakaian ini terdiri daripada pantang membuka aurat, pantang kainnya nipis, pantang ia berpotongan yang ketat, pantang ia mengada-ada dan dilarang memandai-mandai. Oleh itu, penulisan ini diharapkan dapat memberi penjelasan  mengenai busana Melayu khususnya mengenai etika pemakaian Melayu yang betul. 

Kata kunci: Etika berpakaian; Manikam Kalbu; masyarakat Melayu; pantang kainnya nipis pantang membuka aurat
ABSTRACT

This writing discusses the dress code in the Malay community found in the novel Manikam Kalbu. This novel is the work of Faisal Tehrani or known as Mohd Faizal Musa and published by Dewan Bahasa dan Pustaka. The novel contains two versions of narration delivered by two different main characters. This narration consists of modern and classic versions that are loaded with messages about traditional Malay fashion. Although the message delivered seems simple, but it has a very deep meaning when understood more clearly. Faisal Tehrani has done so much reading and research while producing this work to ensure that the information presented is accurate and able to provide exposure to new knowledge to the reading public, especially the younger generation. This writing is done to give exposure to young Malays so that they adhere to the correct wearing etiquette because there are still a few people in the community, especially young Malays, who do not adhere to the correct wearing etiquette. The objective of the writing is to identify the background of the novel Manikam Kalbu and describe the ethics of traditional Malay society in the novel Manikam Kalbu. This study uses a qualitative method. The content analysis of the text is done with a careful reading method to see the usage ethics of the Malay community. This writing uses the concept of Malay usage ethics explained by Tenas Effendy (2004) as a writing analysis. The findings of this writing show that there are five types of usage ethics that must be followed. The etiquette of wearing this consists of abstinence from exposing the aurat, abstinence from thin cloth, abstinence from tight cuts, abstinence from making things up and forbidden from washing. Therefore, this writing is expected to give an explanation about Malay fashion, especially about the correct Malay wearing etiquette.

Keywords: Dress code; Manikam Kalbu; Malay community; the thin cloth is prohibited, the private part is prohibited
PENGENALAN

Novel Manikam Kalbu merupakan sebuah karya yang dihasilkan oleh Faisal Tehrani atau nama sebenarnya Mohd Faizal Musa. Novel Manikam Kalbu terdiri daripada dua versi penceritaan yang disampaikan oleh penulis kepada khayalak pembaca mengenai mesej berpakaian menurut Islam. Kedua-dua versi penceritaan ini menyentuh mengenai busana dan fesyen pakaian Melayu yang sarat dengan pelbagai ilmu dan unsur pengajaran. Dalam penceritaan ini menunjukkan bahawa penulis amat mengagungkan busana tradisional Melayu walaupun pada zaman kini telah berlakunya perubahan dan pemodenan dari segi gaya, reka bentuk, fesyen dan sebagainya terhadap busana tradisional Melayu. Mesej yang disampaikan menerusi penceritaan ini nampak bersahaja tetapi mengandungi makna yang cukup mendalam untuk difahami oleh masyarakat Melayu itu sendiri. Tambahan pula, penggunaan pendekataan gaya bahasa yang begitu menarik apabila wujudnya percampuran antara gaya bahasa moden dan klasik secara tidak langsung dapat menarik minat para pembaca terutama anak-anak Melayu untuk mendalami ilmu mengenai busana tradisional Melayu.

Karya ini dihasilkan melalui pembacaan dan kajian yang begitu mendalam mengenai busana tradisional Melayu. Novel ini mengandungi 364 halaman dan diterbitkan oleh Dewan Bahasa dan Pustaka (DBP) pada tahun 2015. Novel ini telah memenangi Hadiah Pertama Sayembara Mengarang Novel Remaja Sempena Perayaan Jubli Emas DBP. Berikut adalah novel Manikam Kalbu:

Faisal Tehrani




GAMBAR 1. Novel Manikam Kalbu 

Sumber: https://images.app.goo.gl/mjPVPHedKPtNwzLs5 
Menerusi novel Manikam Kalbu ini pengarang menceritakan mengenai busana tradisional Melayu berdasarkan dua zaman yang berbeza iaitu zaman moden dan zaman klasik. Penceritaan ini mengandungi makna yang begitu mendalam mengenai busana tradisional Melayu. Penulis turut menyampaikan penceritaan ini sarat dengan konsep pakaian menurut syariat yang mampu dijadikan panduan buat para pembaca. Terutama pada golongan remaja yang mudah terpengaruh dengan rekaan yang tidak mematuhi syariat yang telah ditetapkan kerana terlalu mementingkan kecantikan dan bergaya sewaktu memakainya. Hal ini menyebabkan remaja kini terlupa bahawa berpakaian itu haruslah menutup aurat dengan sempurna bagi menjauhkan diri daripada maksiat, fitnah, tercela dan sebagainya. Misalnya, anak gadis Melayu sewajarnya memakai baju kurung yang sopan supaya dapat memelihara diri dan maruah sebagai wanita.


Pada zaman moden, penulis menceritakan mengenai watak Ziryab yang merupakan anak yatim piatu yang mengambil kursus jahitan dan seni reka fesyen di sekolahnya. Walaupun sering dicemuh oleh rakan-rakannya, Ziryab tidak pernah mengeluh malah berusaha bersungguh-sungguh untuk mempelajari kursus ini. Hal ini dapat dibuktikan apabila Ziryab berjaya memenangi pertandingan rekaan seni fesyen berasaskan busana tradisional. Beliau juga ditaja untuk mempelajari pelbagai ilmu seni busana di London dan Paris. Manakala pada zaman klasik pula penceritaanya disampaikan oleh seekor kucing Madura bernama Manikam Kalbu. Kucing Madura ini menceritakan mengenai tuannya iaitu Manikam Kalbu yang bersungguh-sungguh mempelajari ilmu berkaitan busana Melayu. Beliau merantau dari satu kawasan ke kawasan yang lain tanpa rasa penat lelah malah bangga kerana dapat mengenali dengan lebih mendalam mengenai ilmu seni busana Melayu. Hal ini jelas sekali menunjukkan bahawa pengarang menyampaikan mesej ini kepada pembaca supaya pembaca tahu bahawa busana Melayu mempunyai keunikan yang tersendiri dan terkenal dipelusuk dunia.
OBJEKTIF KAJIAN

Penulisan ini mengandungi dua objektif yang terdiri daripada:

1. Mengenalpasti latar belakang novel Manikam Kalbu karya Faisal Tehrani.

2. Menghuraikan etika berpakaian masyarakat Melayu dalam novel Manikam Kalbu karya Faisal Tehrani.

METODOLOGI
Penulisan ini menggunakan pendekatan kualitatif sebagai metod kajian. Analisis kandungan digunakan untuk menjelaskan objektif kajian yang dinyatakan. Pendekatan kualitatif ini juga menggunakan kaedah kepustakaan serta mendapatkan maklumat melalui sumber internet atau melayari laman sesawang. Kaedah kajian ini menggunakan kaedah kepustakaan. Pengkaji mengumpul pelbagai maklumat daripada bahan ilmiah yang berkaitan dengan tajuk kajian. Pengkaji akan mengunjungi ke Perpustakaan Tun Seri Lanang (PTSL) dan Institut Alam dan Tamadun Melayu (ATMA) Universiti Kebangsaan Malaysia (UKM) untuk mendapatkan bahan ilmiah yang berkaitan. Bahan ilmiah ini terdiri daripada buku, jurnal, majalah dan sebagainya yang akan digunakan untuk mendapatkan maklumat berkaitan sejarah, definisi, konsep, kajian lepas dan lain-lain lagi maklumat. Hal ini sekaligus dapat membantu pengkaji untuk menghurai dengan lebih jelas dalam topik-topik tertentu. Penulisan ini turut menggunakan sumber daripada internet untuk mendapatkan data yang berkaitan mengenai topik yang dikaji. Dengan melayari laman sesawang pengkaji dapat mengumpul sebanyak mungkin maklumat tambahan untuk dijadikan sebagai maklumat sokongan sewaktu melakukan analisis. Maklumat tambahan ini merupakan data sekunder yang boleh diperolehi daripada artikel, jurnal ataupun kajian lepas yang telah dihasilkan oleh individu yang lain. Menurut Iqbal Hakim (2020), data sekunder merupakan data yang diperolehi daripada sumber sekunder dan data ini digunakan oleh pengkaji sebagai data sokongan dan bukan data utama. Bahan-bahan ini juga akan digunakan pada bahagian tertentu sebagai sokongan. Dengan adanya kaedah ini pengkaji dapat mencapai pelbagai maklumat dengan mudah dan cepat tanpa memerlukan tenaga dan kewangan yang banyak.
KONSEP PEMAKAIAN MELAYU
Menurut Tenas Effendy (2004), semua masyarakat diingatkan untuk mematuhi etika pemakaian yang sepatutnya sewaktu memakai pakaian Melayu. Hal ini kerana, untuk menampakkan sikap dan perilaku terpuji, menunjukkan keperibadian yang baik dan tidak merosakkan atau merendahkan martabat pakaian Melayu yang dipakai dalam kehidupan seharian. Menurutnya lagi, orang tua-tua pada zaman dahulu sering memberi peringatan kepada masyarakat Melayu yang memakai pakaian Melayu haruslah menjaga perilaku dan maruah diri. Misalnya, memakai baju kurung itu haruslah baju kurung yang mematuhi syariat Islam iaitu baju yang dipakai tidak terlalu ketat dan sesuai untuk dipakai dalam apa jua keadaan. Bukan itu sahaja, pakaian yang ingin dipakai haruslah bersesuaian dan tidak mementingkan soal gaya dan fesyen untuk kelihatan cantik tetapi menyukarkan pergerakan atau menampakkan susuk tubuh badan. 



Dalam kehidupan masyarakat Melayu dahulu, orang Melayu amatlah cermat dalam hal-hal berkaitan dengan pakaian. Mereka juga amat teliti dalam menentukan adat istiadat cara berpakaian dan amat menyanjung tinggi nilai agama dan budaya dalam berpakaian. Perkara yang dititikberatkan oleh masyarakat zaman dahulu merupakan asas etika dalam berpakaian yang wajib difahami dan dipatuhi oleh semua masyarakat bagi mengelakkan daripada memakai pakaian yang terpesong daripada syariat yang telah ditetapkan. Hal ini menyebabkan masyarakat ketika itu memilih pakaian yang bersesuaian dan memakainya dengan baik bagi mengelakkan daripada mendedahkan aurat lantas melanggar pantang larang berpakaian yang telah ditetapkan (Tenas Effendy 2004: 1-3).


Selain itu, menurutnya lagi terdapat lima pantang larang berpakaian Melayu yang harus dipatuhi. Pantang larang berpakaian bermaksud segala larangan atau pantang yang telah ditetapkan oleh ajaran Islam dan adat istiadat Melayu kepada sesiapa sahaja yang memakai pakaian Melayu di dalam kehidupan seharian tidak kira muda ataupun tua. Antara pantang larang berpakaian Melayu adalah seperti berikut:

I. Pantang membuka aurat: Sesiapa yang memakai pakaian Melayu haruslah menutup aurat kerana asas ini sangat diutamakan oleh orang Melayu. Bagi mereka yang memakai pakaian Melayu tetapi tidak sempurna mereka dianggap merendahkan harkat dan martabat kemanusiaan, melanggar akidah Islam dan ketentuan adat resam Melayu.

II. Pantang terlalu nipis: Bahan pakaian Melayu yang terlalu nipis sehingga menampakkan susuk tubuh badan terutama bagi kaum perempuan dikatakan orang tua-tua dahulu bahawa mereka mempunyai keimanan yang nipis seperti kain bajunya yang memperlihatkan susuk tubuh badan.

III. Pantang terlalu ketat: Sesiapa yang memakai pakaian Melayu yang terlalu ketat sehingga menampakkan lekuk liku tubuh badan adalah diharamkan. Hal ini kerana, barang sesiapa yang memakai pakaian Melayu yang ketat mereka dikatakan tidak mempunyai agama yang teguh.

IV. Pantang mengada-ada: Pantang mengada-ada dimaksudkan sebagai pantang membuat dan memakai pakaian Melayu yang tidak menjerus kepada tiga pantang larang yang diterangkan di atas malah pemakainya pula memakai pakaian Melayu dengan sewenang-wenangnya.

V. Pantang memandai-mandai: Juru busana dilarang mereka busana dengan sesuka hati tanpa memahami dan memperdulikan pantang larang dan ketentuan adat istiadat berpakaian. Larangan memandai-mandai sewaktu menghasilkan busana Melayu bukanlah asbab untuk melarang juru busana untuk menghasilkan pakaian yang cantik dan mengikut perkembangan semasa. Akan tetapi, larangan ini berlaku adalah untuk mengelakkan pakaian Melayu itu tidak dibuang simbol dan nilai kemelayuannya.

                     (Tenas Effendy 2004: 6-12)

Noriati A. Rashid (2010) dalam bukunya berjudul Asas Kepimpinan dan Profesionalisme Guru menyatakan ahli falsafah telah mendefinisikan etika sebagai peraturan perilaku, adat kebiasaan manusia dalam pergaulan antara satu sama lain dalam menegakkan sesuatu perkara antara yang benar atau salah. Istilah etika ini juga dikatakan berasal daripada perkataan Yunani kuno iaitu ethos yang bermaksud kebiasaan, adat, akhlak, keperibadian dan watak. Etika juga dikatakan sesuatu ilmu yang berkaitan dengan prinsip akhlak atau moral yang menjadi pegangan seseorang individu terhadap sesuatu perkara. Oleh itu, setiap masyarakat haruslah mematuhi etika berpakaian sewaktu mengenakan sesuatu pakaian supaya mematuhi syarat yang ditetapkan. 


Etika menurut Islam pula merupakan akhlak yang merujuk kepada nilai dan prinsip moral berdasarkan pegangan al-Quran dan hadis. Masyarakat yang mengamalkannya lebih kepada pegangan nilai-nilai baik dan membantu seseorang itu untuk mendapat ganjaran pahala terhadap kebaikan yang dilakukan. Bukan itu sahaja, masyarakat yang mengamalkannya dapat membuat pilihan terhadap apa yang dilakukan sama ada benar atau salah berdasarkan ajaran yang disarankan oleh Allah SWT dan rasul.


Etika adalah satu disiplin yang mampu mengenalpasti baik buruk, adil dan tidak adil dalam sesuatu tugas moral. Etika ini merupakan satu perkara yang harus dilakukan oleh seseorang mengenai hak, kewajiban, keadilan dan manfaat kepada masyarakat. Menurut Rabiah Z. Harahap (2015), perkataan moral sinonim dengan etika yang bermaksud adat kebiasaan. Etika merupakan satu pemikiran kritis yang mendasari ajaran-ajaran dan pandangan moral. Hal ini kerana setiap manusia mempunyai pengetahuan dan pandangan yang tersendiri mengenai moral (kesusilaan) terhadap sesuatu perkara.

Seterusnya, etika secara umumnya terbahagi kepada dua jenis iaitu etika berbentuk deskriptif dan normatif. Etika deskriptif merupakan satu disiplin yang membincangkan mengenai sistem moral yang dipegang oleh setiap individu atau golongan yang mempunyai perbezaan dari segi masa, tempat atau keadaan. Manakala, etika normatif pula mampu membuat keputusan terhadap sistem moral melalui penilaian dan kritikan. Etika normatif ini lebih kepada mencadangkan sistem etika yang standard berpandukan sistem yang sedia ada.


Berdasarkan definisi etika yang telah dikemukakan oleh beberapa pandangan. Definisi etika berpakaian yang disampaikan oleh Tenas Effendy amat sesuai dengan kajian yang dijalankan kerana kajian ini dijalankan untuk melihat etika berpakaian yang terdapat dalam novel Manikam Kalbu. Oleh itu, definisi etika berpakaian yang disampaikan oleh Tenas Effendy akan digunakan dalam kajian ini. Kelima-lima pantang larang berpakaian Melayu yang diperjelaskan oleh Tenas Effendy akan dibincangkan dengan lebih jelas dan dikaitkan dengan contoh daripada teks novel Manikam Kalbu berdasarkan konsep etika Tenas Effendy.

BUSANA MELAYU
Menurut Siti Zainon Ismail (1997) dalam bukunya berjudul Busana Melayu Johor, perkataan busana berasal daripada bahasa Jawa Sanskrit yang bermaksud mengenakan pakaian yang lengkap bersama perhiasan supaya kelihatan sempurna dan indah untuk dipandang. Menurutnya lagi pemakaian busana Melayu sebenarnya tidak terbatas kepada pemakaian kain dan baju semata-mata akan tetapi pemakaian busana Melayu ini merupakan kelengkaran adat istiadat masyarakat bagi memenuhi kehidupan nilai, norma serta keindahan budaya Melayu itu sendiri. Keindahan budaya Melayu dapat ditonjolkan melalui masyarakatnya sendiri apabila mengenakan busana Melayu. 


Busana juga dikatakan sebagai alat yang digunakan untuk menutupi bahagian-bahagian tertentu pada tubuh badan seseorang dengan sempurna. Menurut Abbas Alias & Norwani Md. Nawawi (2006: ix) dalam bukunya berjudul Pakaian Melayu Sepanjang Zaman, pakaian merupakan keperluan asas manusia yang sangat penting untuk menutupi tubuh badan manusia. Peristiwa Nabi Allah Adam dan Siti Hawa yang dilontarkan oleh Allah SWT ke dunia pada ketika itu tanpa seurat benang menyebabkan timbulnya perasaan malu sebagai seorang insan. Hal ini menyebabkan mereka menggunakan daun-daun kayu sebagai bahan untuk menutupi bahagian-bahagian sulit pada tubuh badan. Berdasarkan peristiwa ini, masyarakat primitif ketika itu menggunakan sumber alam semulajadi sebagai sumber bahan. Perkembangan telah berlaku pada zaman prasejarah apabila manusia mula mencipta pakaian yang bersesuaian berasaskan kulit kayu dan kulit binatang untuk memperbaiki ciptaan masyarakat zaman terdahulu supaya memberi keselesaan kepada si pemakai. Hal ini menunjukkan bahawa busana sangat penting untuk melindungi tubuh badan manusia yang merupakan keperluan asas dalam kehidupan seharian kerana busana digunakan oleh masyarakat pada zaman dahulu sehingga kini.


Menurut Othman (2011), busana diertikan sebagai suatu bahan yang digunakan mulai dari hujung rambut sehingga hujung kaki. Busana juga meliputi dua perkara iaitu busana pokok yang terdiri daripada baju dan seluar panjang manakala busana pelengkap pula terdiri daripada topi, kasut, cermin mata dan sebagainya yang dikatakan sebagai alat tambahan sewaktu mengenakan pakaian. Busana atau pakaian ini merupakan keperluan asas yang berfungsi untuk menutup aurat, melindungi manusia daripada sinaran matahari, identiti manusia, perhiasan tubuh badan dan sebagainya. Busana memainkan peranan yang penting dalam kehidupan manusia sejak dahulu lagi.


Busana atau pakaian Melayu lahir daripada perkembangan pakaian masyarakat terdahulu yang berlaku disebabkan proses perubahan. Perubahan ini berlaku disebabkan peradaban awal masyarakat yang tinggal di kawasan tersebut walaupun telah wujudnya pengaruh daripada pedagang dari Cina, India, Arab dan sebagainya. Pengaruh daripada luar turut memberi kesan kepada kewujudan sesuatu bentuk busana. Busana atau pakaian lelaki yang masih digunakan sehingga kini terdiri daripada Baju Melayu Teluk Belanga dan Baju Melayu Cekak Musang manakala busana atau pakaian wanita pula terdiri daripada Baju Kurung, Baju Kebaya Panjang, Baju Kebaya Pendek, Baju Kurung Pahang dan sebagainya (M. Hamidi & Yunelly Asra, 2019). Busana atau pakaian yang dihasilkan ini masih digunakan oleh masyarakat pada masa kini dan kian mengalami perubahan dari segi bentuk, fesyen, corak dan sebagainya yang bersesuaian dengan peredaran masa.

ETIKA PEMAKAIAN MASYARAKAT MELAYU

Tenas Effendy (2004) menyatakan barang sesiapa yang memakai pakaian Melayu haruslah menunjukkan sikap dan perilaku yang terpuji, menunjukkan keperibadian yang baik dan tidak merendahkan atau merosakkan martabat pakaian Melayu yang dipakai. Hal ini sekali menunjukkan bahawa masyarakat Melayu diingatkan untuk menjaga adab dan etika berpakaian khususnya memakai pakaian Melayu supaya tidak menunjukkan keperibadian yang tidak sewajarnya. 


Menurutnya lagi, sesiapa sahaja tidak kira sama ada tua mahupun muda elakkan daripada sikap angkuh dan sombong sewaktu memakai baju kurung atau bertutur perkara yang tidak benar. Penyampaian mesej yang sarat dengan makna yang mendalam bagi memberi peringatan kepada masyarakat Melayu menjaga perilaku dengan sebaiknya supaya mereka yang memakai baju kurung sentiasa mengetahui bahawa siapa diri mereka malah yang paling penting adalah tahu menjaga maruah diri. Selain itu, orang dahulu juga pernah berkata pakaian yang berkurung syarak merupakan pakaian yang mematuhi syariat yang telah ditetapkan oleh agama Islam. Individu berkenaan haruslah tahu untuk memilih pakaian yang sesuai, cara pemakaian yang betul dan tujuan mereka memakai pakaian tersebut. Hal ini kerana bagi mengelakkan daripada si pemakai tidak sedar akan dirinya memakai pakaian sekadar untuk kelihatan cantik, bergaya malah mampu menarik perhatian orang ramai. 



Oleh itu, orang Melayu pada zaman dahulu amat menitikberatkan etika berpakaian dalam kehidupan seharian. Hal ini dikatakan sedemikian kerana, orang Melayu ketika itu amat menjaga adab berpakaian, menjunjung tinggi nilai agama dan budaya dalam berpakaian. Tambahan pula, etika berpakaian seseorang berpaksikan kepada adab dan nilai agama yang dipegang oleh masyarakat tersebut. Oleh itu, setiap masyarakat Melayu digalakkan menjaga adab dan maruah diri dengan sebaiknya terutama sewaktu berpakaian untuk mendapat kehidupan yang sempurna malah dapat menunjukkan peribadi yang mulia (Tenas Effendy 2004).


Menurut Mohd. Said Sulaiman (2008: 42), kaum lelaki dan perempuan dilahirkan dalam dua jantina yang berbeza-beza sifatnya. Akibat daripada wujudnya dua jantina yang berbeza maka, terhasillah pakaian buat kaum lelaki dan perempuan. Mereka haruslah membuat pilihan untuk memilih pakaian yang baik-baik supaya pakaian itu dapat memudahkan pergerakan dan selesa untuk digayakan dan dibawa untuk beribadah. Bukan itu sahaja, pemilihan pakaian yang baik-baik secara tidak langsung dapat menjauhkan diri daripada bencana maksiat dan kejahatan yang dilakukan oleh syaitan. Hal ini kerana, tugas syaitan adalah untuk menyesatkan umat Islam supaya dapat bersama dengannya di dalam neraka. 


Namun demikian terdapat ciri-ciri berpakaian menurut syariat Islam yang dinyatakan oleh Shofian Ahmad & Lotfiah Zainol Abidin (2004: 90-104) dalam Aurat: Kod Pakaian Islam seperti berikut:

1. Menutup seluruh bahagian anggota yang diperintahkan oleh syarak dan membuka bahagian yang dibenarkan sahaja.

2. Pakaian longgar dan tidak jarang.

3. Bukan pakaian syuhrah (lambang kemegahan).

4. Tidak menyerupai pakaian lelaki bagi wanita dan sebaliknya. 

5. Tidak menyerupai pakaian kafir.

6. Tidak berbau dengan wangi-wangian yang keterlaluan.

7. Bukan objektif perhiasan (tabarruj).

                                                (Shofian Ahmad & Lotfiah Zainol Abidin 2004: 90-104)


Terdapat juga beberapa pantang larang atau etika berpakaian yang harus dipatuhi oleh setiap masyarakat Melayu seperti yang dijelaskan oleh Tenas Effendy (2004). Pantang larang didefinisikan sebagai perkara yang dilarang atau larangan terhadap sesuatu perkara. Misalnya, pantang larang berpakaian merupakan sesiapa sahaja dilarang memakai pakaian yang boleh menjatuhkan maruah diri dan agama. Oleh itu, masyarakat Melayu dinasihatkan untuk memakai pakaian yang ditetapkan oleh ajaran Islam dan budaya masyarakat Melayu (Tenas Effendy 2004). Pantang larang dan etika berpakaian akan dibincangkan dengan lebih jelas menerusi subtopik seterusnya.
Pantang Membuka Aurat

Barang sesiapa yang memakai sesuatu pakaian diwajibkan menutup aurat dengan sempurna. Memakai pakaian yang menutup aurat merupakan perkara asas yang diwajibkan kepada semua umat Islam. Hal ini kerana, barang sesiapa yang memakai pakaian yang tidak menutup aurat dengan sempurna mereka dikatakan sebagai manusia yang sedang merendahkan harkat dan martabat kemanusiaan yang terdapat pada diri mereka. Mereka yang tergolong dalam golongan yang suka mendedahkan aurat juga dikatakan sebagai golongan yang berani melanggar akidah Islam dan ketentuan adat resam Melayu. Orang yang berani berbuat sedemikian akan dicela oleh agama Islam dan adat resam Melayu (Tenas Effendy 2004).



Menerusi penceritaan mengenai Sultan Muhammad Syah bertemu dengan Tuan Guru Haji Nuh Ha Mim untuk mendapatkan jawapan mengenai syarat pertandingan mereka busana Melayu yang berpaksikan kepada agama Islam dan budaya Melayu. Tuan Guru Haji Nuh Mim memberitahu syarat yang pertama adalah pantang membuka aurat apabila mereka busana Melayu. Beliau juga menerangkan bahawa sesiapa sahaja yang memakai pakaian yang membolehkan auratnya dilihat oleh ramai orang menunjukkan imannya sudah berkarat. Individu berkenaan juga dikatakan tidak senonoh sifatnya. Mereka juga tidak mempunyai adab yang baik kerana orang yang mempunyai adab yang baik sentiasa memelihara aurat dengan sebaiknya supaya tidak mudah dilihat oleh orang yang tidak mempunyai pertalian kekeluargaan mahupun persaudaraan. Oleh itu, adat Melayu menjelaskan bahawa barang sesiapa yang memakai apa juga jenis, fesyen mahupun rupa pakaian tersebut haruslah berhati-hati supaya tidak terdedah auratnya (Shofian Ahmad & Lothiah Zainol Abidin 2004: 3). Hal ini tergambar menerusi petikan berikut:

“Syarat pertama busana Melayu itu hendaklah pantang membuka aurat. Sesiapa memakai tetapi terbuka aurat, tanda imannya sudah berkarat. Tanda orang yang tidak semenggah, berkain baju terdedah-dedah. Barang siapa memakai singkap-menyingkap, tanda dirinya tiada beradab. Adat orang Melayu jati, berkain baju berhati-hati.”







  (Faisal Tehrani 2015: 45)


Perkataan aurat berasal daripada bahasa Arab iaitu aar yang bermaksud sesuatu yang aib, cela dan dikeji dan patut disembunyikan menerusi perbuatan, sifat atau perkataan (Shofian Ahmad & Lothiah Zainol Abidin 2004: 3). Oleh itu, umat Islam diwajibkan menutup aurat. Islam tidak membebankan malah memudahkan umatnya. Agama Islam meletakkan garis panduan berpakaian cara Islam bagi membantu umatnya sama ada lelaki ataupun perempuan untuk menjaga kehormatan diri. Perkara ini dapat dibuktikan dalam Surah al-A’raaf, ayat 26 yang bermaksud “Wahai anak-anak Adam! Sesungguhnya kami telah menurunkan kepada kamu (bahan-bahan untuk) pakaian menutup aurat kamu, dan pakaian perhiasan; dan pakaian yang berupa takwa itulah yang sebaik-baiknya. Yang demikian itu adalah daripada tanda-tanda (limpah kurnia) Allah (dan rahmat-Nya kepada hamba-hamba-Nya) supaya mereka mengenang-Nya (dan bersyukur).”


Ayat tersebut menerangkan mengenai Allah SWT telah memberikan pakaian kepada umatnya supaya umatnya sentiasa mengingatinya dan bersyukur dengan nikmat yang telah diberikan. Orang Islam berkewajipan menutup aurat dengan memakai pakaian yang disarankan oleh agama Islam. Contohnya, memakai baju dan tudung labuh supaya dapat menutup bahagian sulit pada tubuh badan. Jika berlaku perkara yang tidak diingini secara tidak langsung ia akan meninggalkan kesan yang tidak baik seperti berlakunya kelahiran anak luar nikah, pembuangan bayi, gangguan mental, bunuh diri dalam kalangan mangsa, penyakit berjangkit melihatkan hubungan terlarang dan banyak lagi (Shofian Ahmad & Lotfiah Zainal Abidin 2004: 28). Misalnya menerusi contoh petikan berikut:


“Pertamanya, mestilah pakaian itu menutup aurat. Aurat untuk orang perempuan itu bermakna seluruh anggota badan, termasuklah dari kepala, rambut, leher, dada, lengan, sampailah kaki. Bahkan, sebenarnya, wajib menutup tapak kaki, melainkan dalam keadaan darurat seperti banjir, seperti katakana lecak atau berlumpur. Terdapat bahagian yang dikecualikan, iaitu tidak wajib menutup muka dan juga dua telapak tangan.” (Faisal Tehrani 2015: 59)
Pantang Kainnya Nipis

Bahan yang digunakan untuk menghasilkan pakaian Melayu dilarang menggunakan kain yang nipis. Kain yang nipis membolehkan bahagian kulit tubuh badan seseorang itu kelihatan dengan lebih jelas. Menurut Tenas Effendy (2004: 8), kaum perempuan khususnya yang memakai pakaian yang dihasilkan daripada kain yang nipis amatlah tidak dibenarkan sama sekali. Orang tua-tua dahulu pernah berkata barang sesiapa yang memakai pakaian yang kainnya terlalu nipis menunjukkan iman yang ada pada dirinya semakin nipis. Pemakaian pakaian yang terlalu nipis dan jarang secara tidak langsung akan merosakkan iman si pemakai malah akan mendatangkan kehinaan kepada dirinya.


Berdasarkan novel Manikam Kalbu, Tuan Guru Haji Nuh Ha Mim turut menyatakan syarat yang kedua iaitu pantang kainnya nipis. Beliau berkata barang siapa yang memakai pakaianya kainnya nipis menunjukkan si pemakai sudah tidak mempunyai perasaan malu apabila berhadapan dengan orang ramai. Bukan itu sahaja, setan dan iblis menyukai orang yang memakai pakaian yang mencolok mata kerana mudah untuk mempengaruhi mereka untuk melakukan maksiat. Hal ini tergambar dalam petikan berikut:

“Syarat kedua busana Melayu itu pantang kainnya nipis. Apabila berkain baju yang tipis, di situlah tempat setan dan iblis. Apabila memakai baju terlalu jarang, malu tak ada aib pun hilang. Sesiapa memakai akan pakaian yang tembus mata, tanda dirinya di dalam nista.”







  (Faisal Tehrani 2015: 45)


Berpakaian yang sopan dan tidak nipis membantu si pemakai untuk memelihara aurat dengan sebaiknya. Apabila si pemakai menjaga aurat dengan sempurna secara tidak langsung si pemakai juga memelihara hubungan sesama manusia. Pemakaian pakaian yang berpaksikan kepada nilai keagamaan dapat menghindarkan diri daripada perkara yang negatif (Othman Mohd Yatim, Zainal Abidin Borhan, Mohammad Nazzri Ahmad & Mohamad Anis Abdul Samad 2006: 13). Berpakaian haruslah menutup aurat dengan kain yang tebal. Apabila kainnya nipis secara tidak langsung si pemakai sedang meletakkan diri untuk difitnah dan dijadikan bahan godaan kepada sesiapa sahaja yang melihatnya. 


Menurut Rusydi Ramli Al-Jauhari & Haliza Hj. Aris (2011: 58), Rasullullah SAW pernah bersabda, “Pada akhir umatku nanti akan ada wanita-wanita yang berpakaian namun hakikatnya telanjang. Di atas kepala mereka kedapatan bonggol unta. Kutuklah mereka kerana mereka adalah kaum wanita yang terkutuk.” Hal ini jelas sekali menunjukkan mereka yang tidak memakai pakaian dengan sempurna dan kelihatan seperti tidak berpakaian. Misalnya seperti berikut:

“Ustaz Asmawi juga ketawa. “Hah kemudian, pakaian itu hendaklah cukup tebal untuk menutup seluruh badan. Jangan pula sampai boleh nampak warna kulit. Hah kuning langsat ke, putih merah ke atau hitam si tampuk manggis ke. Itu kan dah melampau. Itulah yang dikatakan berpakaian tetapi bertelanjang.”









   (Faisal Tehrani 2015:60)


Selain itu, Menurut Othman Mohd Yatim, Zainal Abidin Borhan, Mohammad Nazzri Ahmad dan Mohamad Anis Abdul Samad (2006: 9), terdapat banyak jenis kain yang dihasilkan tidak terlalu nipis misalnya, kain songket. Penghasilan kain songket dengan teliti kerana proses untuk menghasilkan songket adalah amat sukar. Ketebalan kain yang berkualiti boleh membantu menutup aurat si pemakai dengan sempurna seperti yang dikehendaki oleh agama Islam. Hal ini dibuktikan dalam Surah an-Nuur ayat 31 yang bermaksud “Janganlah mereka memperlihatkan perhiasan tubuh mereka kecuali yang zahir daripadanya.” Maksud daripada surah ini jelas menunjukkan supaya umatnya dilarang memakai pakaian yang nipis sehingga memperlihatkan susuk tubuh badan ataupun warna kulit kepada kaum lelaki ataupun perempuan kecuali mahram mereka sahaja (Rusydi Ramli Al-Jauhari & Haliza Hj. Aris 2011: 13). Akan tetapi, walaupun bersama mahram boleh memperlihatkan aurat mereka juga haruslah menjaga adab berpakaian supaya tidak berlaku perkara yang tidak diingini. 

Pantang Ia Berpotongan Yang Ketat

Berdasarkan novel Manikam Kalbu, pengisahan Sultan Muhammad Syah bertemu dengan Tuan Guru Haji Nuh Ha Mim untuk mendapatkan syarat-syarat yang sepatutnya diletakkan dalam pertandingan mereka busana Melayu. Syarat ketiga juga diperjelaskan oleh Tuan Guru Haji Nuh Ha Mim dengan begitu jelas mengenai pantang ia berpotongan yang ketat. Umat Islam dilarang sama sekali memakai pakaian yang direka terlalu ketat potongannya sehingga memperlihatkan susuk tubuh badan. Pakaian yang terlalu mengikuti susuk tubuh badan boleh menyebabkan si pemakai berasa tidak selesa malah boleh mendatangkan bencana.

Hal ini turut diperjelaskan oleh Tenas Effendy (2004), pakaian Melayu dilarang terlalu ketat penghasilannya sehingga menampakkan lekuk liku tubuh badan si pemakai lebih-lebih lagi kaum perempuan. Tubuh kaum perempuan yang berbentuk boleh dilihat dengan lebih jelas oleh kaum lelaki apabila kain baju yang terletak di badan terlalu ketat. Bukan itu sahaja, dalam novel ini Tuan Guru Haji Nuh Ha Mim menyatakan bahawa mereka yang memakai pakaian yang ketat menunjukkan mereka tidak mempunyai iman yang teguh. Orang yang beriman sentiasa menjaga aurat mereka dengan sebaiknya malah menjauhkan diri daripada memakai pakaian yang mencolok mata. Hal ini tergambar melalui petikan berikut:

“Syarat ketiga busana Melayu itu mestilah pantang ia berpotongan yang ketat. Tiada boleh sama sekali menampak lekuk atau liku di badan. Ingatlah apabila memakai yang ketat-ketat, agama hilang binasa adat. Barang siapa berbaju sempit, imannya malap jiwanya sakit. Ingatlah Anakanda Muhammad, tanda Melayu memegang adat pantang dia berbaju ketat. Tanda orang beriman teguh pakaian sempit memang dijauh.”   (Faisal Tehrani 2015: 45)


Oleh itu, juru busana yang menghasilkan pakaian haruslah mementingkan nilai kesederhanaan supaya pakaian yang dihasilkan tidak terlalu menonjol dan keterlaluan. Si pemakai juga dapat menjauhkan diri daripada fitnah, dosa, maksiat apabila memakai pakaian yang mematuhi syariat yang telah ditetapkan. Menurut Rusydi Ramli Al-Jauhari & Haliza Hj. Aris (2011: 59), peristiwa Nabi SAW memberi baju Qutbhiyah kepada Usamah Bin Zaid walaupun kainnya tebal dan longgar Nabi SAW memesan kepadanya supaya menyuruh isterinya memakai pakaian tersebut di dalam rumah sahaja bimbang jika dipakai di luar rumah akan memperlihatkan susuk tubuh isteri Usamah Bin Zaid kepada orang ramai. 


Daripada peristiwa ini jelas menunjukkan bahawa Nabi SAW masih menjaga adab berpakaian walaupun pakaian yang diperolehinya terhasil daripada bentuk yang longgar dan berkain nipis. Pada masa kini masih terdapat segelintir masyarakat memandang enteng terhadap etika berpakaian kerana mereka lebih mementingkan fesyen dan kecantikan berbanding maruah diri. Pakaian yang dikenakan walaupun labuh tetapi masih ketat potongannya. Akibat perbuatan yang tidak berhati-hati ini boleh menyebabkan berlakunya penzinaan, kes rogol dan sebagainya. Oleh itu, Islam mewajibkan umatnya memakai pakaian yang longgar supaya tidak berlaku perkara yang tidak diduga (Rusydi Ramli Al-Jauhari & Haliza Hj. Aris 2011: 59- 60). Hal ini tergambar menerusi petikan berikut:

“Lagi, hendaklah pakaian perempuan itu cukup longgar, tidak sempit atau ketat sampai nampak segala lekuk dan juga susuk badan. Pakaian seumpama itu akan mendatangkan fitnah, malah lebih buruk membangkitkan keinginan syahwat. Ha, memakai pakaian yang ketat itu juga termasuk dalam kategori berpakaian tetapi bertelanjang.” (Faisal Tehrani 2015: 60)
Pantang Ia Mengada-Ada

Pakaian Melayu juga perlu mematuhi ciri-ciri yang tidak berlebihan dan penuh dengan kesederhanaan dalam penghasilannya. Pakaian yang kelihatan sangat berlebihan ataupun dikenali sebagai istilah mengada-ada merupakan syarat keempat yang diletakkan oleh Tuan Guru Nuh Ha Mim. Menurut Tenas Effendy (2004: 10), pantang ia megada-ada dikatakan seseorang yang menghasilkan atau memakai pakaian Melayu yang tidak mengambil kira etika pemakaian pertama, kedua dan ketiga iaitu pantang membuka aurat, pantang kainnya nipis, pantang potongannya ketat. 


Selain itu, Tuan Guru Nuh Ha Mim juga menyatakan bahawa berpakaian haruslah mematuhi syariat yang ditetapkan supaya tidak terpesong dan menjatuhkan maruah diri. Berpakaian yang tidak mengada-ada juga dapat menjauhkan diri daripada sikap angkuh dan sombong kerana si pemakai sentiada mengetahui kedudukannya apabila mengenakan sesuatu pakaian. Hal ini tergambar dalam ayat “Apabila memakai tukah diri, supaya tak lupa diri sendiri.” Oleh itu, mengambil berat terhadap etika pemakaian secara tidak langsung dapat menjauhkan diri daripada sikap yang tidak baik. Hal ini dapat dilihat menerusi contoh petikan berikut:

“Itulah, yang hendak ayahanda nyatakan tentang syarat keempat busana Melayu. Pantang ia mengada-ada. Membuat baju harus sejudu, jangan suka tiru-meniru, supaya tidak hilang maruah Melayu. Apabila memakai tahukan diri, supaya tak lupa diri sendiri, kala memakai elok menurut adat kelak tidak membawa mudarat. Ingatlah, jika, memakai elok menutupi badan, supaya tidak disusupi setan.”






 
    (Faisal Tehrani 2015: 46)


Seterusnya, Mohd. Said Sulaiman (2008: 24- 26) berkata terdapat segelintir masyarakat Melayu suka meniru atau mengikut cara berpakaian bangsa Inggeris. Misalnya, mereka memakai topi untuk melindungi bahagian kepala daripada panas matahari sewaktu melakukan sesuatu pekerjaan atau berada di luar kawasan rumah. Terdapat segelintir daripadanya kelihatan sangat takbur apabila memakai topi kerana merasakan diri mereka kacak seperti yang digambarkan oleh orang putih yang sangat bergaya dan kacak apabila mengenakan topi di kepala. Bukan itu sahaja, mereka juga menunjukkan sikap sombong dan angkuh yang sengaja dibuat-buat. 


Menurutnya lagi, umat Islam disarankan untuk mengetahui pakaian yang dipakai itu tidak menyerupai kafir. Sebelum membuat suatu pilihan haruslah melihat pakaian tersebut bebas daripada corak, fesyen dan bentuk yang jelas menunjukkan pakaian tersebut seperti pakaian orang kafir. Oleh itu, umat Islam haruslah berhati-hati supaya tidak melakukan kesilapan sewaktu membuat pemilihan pakaian. Hal ini kerana, dalam sebuah kehidupan khususnya di Malaysia jelas menunjukkan masyarakatnya berbilang kaum yang terdiri daripada kaum Melayu, Cina dan India. Kehidupan yang berbilang kaum secara tidak langsung wujudnya penganutan agama yang berbeza-beza. Oleh itu, umat Islam disarankan berhati-hati supaya tidak memakai atau mereka pakaian yang menyerupai orang kafir bagi mengelakkan daripada timpul permasalahan di kemudian hari. 

Dilarang Memandai-Mandai

Pada masa kini, masyarakat Melayu lebih gemar memakai pakaian yang terdiri daripada pelbagai jenis fesyen, corak, bentuk dan warnanya. Mereka memilih untuk memakai pakaian sedemikian untuk kelihatan cantik dan bergaya khususnya pada musim perayaan. Terdapat juga masyarakat Melayu yang masih memakai busana Melayu tradisional seperti baju kurung Teluk Belanga atau baju kurung cekak musang. Akan tetapi, setelah mengalami arus pemodenan rekaan pakaian sudah mengalami perubahan dan pengubahsuaian dalam bentuk yang pelbagai. Terdapat pelbagai jenis rekaan yang dihasilkan menyebabkan masyarakat Melayu terutama anak-anak muda Melayu yang mudah terpengaruh lebih cenderung untuk memakainya (Ismail Sualman 2019).


Menurut Ismail Sualman (2019), pemakaian yang bercanggah dengan nilai dan tradisi Melayu sekali gus mencemarkan adat Melayu adalah tidak sewajarnya berlaku. Juru busana yang menghasilkan pakaian haruslah memikirkan kesesuaian dan nilai kesederhanaan dalam rekaan supaya tidak memandai-mandai mereka pakaian yang tidak diketahui maksud dan falsafah disebalik rekaan yang dihasilkan. Menurut Tenas Effendy (2004: 11), juru busana sepatutnya tidak bertindak sambil lewa sewaktu mencipta pakaian kerana dibimbangkan melanggar pantang larang berpakaian yang telah ditetapkan. Hal ini tergambar dalam petikan di bawah:

“Pacal juga berhati-hati supaya tidak mereka busana yang memandai-mandai sifatnya. Memang pacal lihat ada rekaan baju saudagar Cina dan Keling yang cantik-cantik tetapi masakan pacal meniru bulat-bulat tak bersebab dan memandai-mandai seolah pandir? Pacal teringat pantun adat berbunyi:

Apabila menuai berlalai-lalai,


Habislah padi dimakan ulat;

Bila memakai memandai-mandai,


Habislah budi binasalah adat.”







(Faisal Tehrani 2015: 129)


Gambaran berikut memenuhi syarat kelima penghasilan busana Melayu yang diketengahkan oleh Tuan Guru Haji Nuh Ha Mim sewaktu ditanya oleh Sultan Muhammad Syah mengenai syarat yang kelima iaitu pantang ia memandai-mandai. Juru busana juga dilarang untuk mengambil idea dan pandangan daripada orang lain sesuka hati untuk mendapatkan rekaan yang lebih canggih. Khususnya dalam penghasilan baju kurung yang dikatakan sebagai pakaian rasmi orang Melayu tidak sepatutnya dilakukan pengubahsuaian berdasarkan ilham yang diperolehi sewaktu melihat rekaan lain yang tidak diketahui siapa penciptanya. Pengubahsuaian yang dilakukan ke atas pakaian rasmi orang Melayu iaitu baju kurung akan menghilangkan dan merosakkan nilai kemelayuannya kerana pakaian ini mempunyai falsafah tersendiri yang boleh mengangkat martabat dan identiti orang Melayu. Misalnya seperti berikut:

“Syarat yang kelima busana Melayu itu dilarang sekali memandai- mandai. Kerana apabila berpakaian memandai-mandai, aib tersingkap malu terburai.”










 (Faisal Tehrani 2015: 46)


Menurut Tenas Effendy (2004: 12), larangan untuk menghasilkan pakaian Melayu iaitu baju kurung yang mengalami pengubahsuaian adalah untuk memastikan pakaian Melayu masih terpelihara dan tidak tercabut daripada simbol dan nilai hakiki yang membentuk jati diri orang Melayu yang memakai baju kurung ini. Larangan ini bukan dikatakan secara kerasnya melarang juru busana yang terdapat di sesebuah kawasan untuk mengcurahkan idea kreatifnya dalam penghasilan busana Melayu. Akan tetapi, bimbang pengubahsuaian yang dilakukan akan merosakkan lagi simbol dan nilai hakiki pakaian Melayu tersebut kepada orang Melayu. Contohnya, kebanyakan baju kurung yang dihasilkan pada masa kini telah mengalami perubahan apabila juru busana tidak menggunakan pesak dan kekek sewaktu menghasilkannya. Bukan itu sahaja, rekaanya terlalu mengikut bentuk tubuh badan, kainnya nipis, pendek tidak menutupi pinggul berbeza dengan pakaian Melayu orang Melayu terdahulu (Asliza Aris, Norwani Md. Nawawi & Saemah Yusof 2015). 


Berdasarkan novel Manikam Kalbu, Tuan Guru Haji Nuh Ha Mim menegahkan sekerasnya bahawa larangan tersebut amatlah ditekankan, sebenarnya untuk mengelakkan daripada berlakunya kerosakan. Malah masih berpegang teguh kepada akar dan jati diri Melayu seperti contoh petikan berikut:

“Syarat kelima bukan membataskan kepandaian orang Melayu, tetapi untuk menjaga busana dan gaya kita kelak agar tidak sampai terlerai daripada pokoknya, tunjangnya ayat yang kubacakan tadi. Pakaian Melayu itu, anakanda, harus ada akar. Akar itu makna. Makna itu ada dua, makna lahir juga makna batinnya.”







                                     (Faisal Tehrani 2015: 47)


Oleh itu, penghasilan busana Melayu haruslah masih mengekalkan simbol dan nilai hakiki masyarakat Melayu. Hal ini kerana, busana Melayu amat teguh dengan akar dan jati diri orang Melayu menyebabkan busana ini masih digunakan sehingga ke hari ini. Menurut Tenas Effendy (2004), larangan memandai-mandai dalam rekaan busana bukan untuk membataskan kepandaian, kekeretifan dan kebijakan orang Melayu dalam mereka busana Melayu. Larangan ini bertujuan untuk memelihara busana Melayu supaya tidak terlerai daripada akar dan jati diri Melayu dan tetap teguh dengan falsafah dan seninya.

KESIMPULAN

Kesimpulannya, novel Manikam Kalbu telah memperlihatkan adanya lima etika pemakaian yang wajib dipatuhi oleh umat Islam. Lima etika pemakaian yang diperkenalkan oleh Tenas Effendy ini terdiri daripada pantang membuka aurat, pantang kainnya nipis, pantang ia berpotongan yang ketat, pantang ia mengada-ada dan dilarang memandai-mandai. Berdasarkan kelima-lima etika pemakaian yang dijelaskan menunjukkan bahawa agama Islam amat menitikberatkan soal etika berpakaian kerana barang sesiapa yang berpegang teguh kepada syariat yang telah ditetapkan oleh agama dapat memelihara maruah diri daripada tercela. Bukan itu sahaja, cara berpakaian sebenarnya menjelaskan identiti, nilai dan jati diri sebenar mengenai individu berkenaan. Oleh itu, konsep etika berpakaian yang disampaikan oleh Tenas Effendy ini amatlah penting untuk dipegang oleh setiap individu. Hal ini menyebabkan pengkaji menggunakan konsep etika Tenas Effendy kerana konsep etika yang diperkenalkan mempunyai perkaitan dengan tajuk kajian yang dijalankan. Selain dapat memelihara diri, pakaian yang dihasilkan berpaksikan kepada etika dan pantang larang yang ditetapkan secara tidak langsung dapat menjauhkan daripada terhasilnya pakaian yang tidak diketahui falsafah disebalik rekaanya. Malah dapat menjauhkan busana Melayu iaitu baju kurung yang merupakan pakaian rasmi masyarakat Melayu daripada berlakunya perubahan sehingga merosakkan akar dan jati diri Melayu serta falsafah dan seninya. 


Selain itu, dalam bab ini juga menerangkan mengenai usaha yang boleh dilakukan untuk mengekalkan busana Melayu. Terdapat beberapa usaha yang dilakukan iaitu menerusi memasuki pertandingan, pembelajaran sepanjang hayat dan alam sebagai sumber bahan. Menerusi usaha ini secara tidak langsung busana Melayu dapat dikekalkan dan tidak hilang begitu sahaja. Usaha-usaha ini dilakukan dengan berseungguh-sungguh oleh Ziryab dan Manikam Kalbu sewaktu mencari dan belajar ilmu berkaitan busana Melayu daripada individu yang dipercayai. Walaupun berhadapan dengan pelbagai dugaan dan rintangan mereka tetap sabar dan bersungguh-sungguh untuk mendapatkan ilmu tersebut. Dengan mempelajari ilmu ini secara tidak langsung dapat disampaikan kepada generasi akan datang untuk mempelajarinya. Hal ini jelas sekali menunjukkan bahawa anak muda seperti Ziryab dan Manikam Kalbu sanggup menghabiskan masa demi busana Melayu.

